
Vul la China salvar la fatscha?
Amnesty International appellescha per il Darfur 

DA GUIU SOBIELA-CAANITZ

■ In student corean zuppenta sias
emoziuns onns a la lunga, lur explode-
scha’l chaschunond ina mazzacra en
sia universitad. Quai è gist succedì en
Virginia. Ina decleraziun chatt’ins en
l’ovra d’in’experta svizra da l’Asia
orientala, morta 1974 a Samedan: «La
controlla da sasez è segir ina da las
grondas virtids principalas da l’Asiat
oriental; quest avantatg, sco mintga
virtid, ha dentant aspects negativs
(…). Be fitg darar  entaup’ins in Asiat
oriental che na saja betg patrun da sasez
– mo lur èsi en general prudent da sa far
ord la pulvra (…). Nus en l’Occident
(…) astgain planscher, far remartgas
malempernaivlas, esser excepziunalmain
malcurtaschaivels; (…) tut quai n’astga
l’Asiat oriental betg; quai reguarda’l sco
maleducà, maltschec e barbar» (1). Ses
grond cumandament è ch’el duaja per
mort e fin salvar la fatscha. Quai vala era
per la China d’oz (1,3 milliarda olmas)
tar ses sforz da cuntanscher renconu-
schientscha globala sco pussanza
mundiala. En quest reguard spetga Bei-
jing bler dals gieus olimpics da 2008; il
reschissur Steven Spielberg («E. T.», «Ju-
rassic Park», «Schindler’s List» euv.) è il
cussegliader artistic dals organisaturs. La
perspectiva dals gieus para d’avair evocà
la schientscha da la China uffiziala are-
guard las grevas violaziuns dals dretgs
umans en Sudàn (35 milliuns olmas),
vast stadi protegì da Beijing: «La part
principala dal petroli sudanais survegn la
China, la quala furnescha a la regenza
[d’Omar Hasan Ahmad al Baschir] bu-
namain tut las armas ch’ella dovra e ble-
ras investiziuns basegnaivlas per sia infra-
structura» («The Economist», 21 d’avrigl
2007, p. 40). Cun ils gieus olimpics
avant porta è Beijing pli sensibel a
squitschs internaziunals davart dretgs
umans, per exempel a la gronda manife-
staziun da l’organisaziun «Amnesty In-
ternational» (AI) en dumengia, ils 29
d’avrigl a Bruxelles/Brussel. La moda e

maniera co ch’igl è vegnì adaquella mus-
sa pussaivladads da l’opiniun mundiala.

Hollywood persvada Beijing
Dapi 2002 cumbatt’ins en Darfur, regiun
dal Sudàn dal vest, sper il cunfin cun il
Tschad. Forzas autonomas da chavallaria
sustegnidas da la regenza attatgan adina
puspè la populaziun civila; 200 000 –
400 000 carstgauns èn vegnids mazzads,
2,5 milliuns vivan en champs da fugitivs;
blers observaturs na targlinan betg d’in-
culpar la regenza sudanaisa da genocid.
Helene Cooper ha rapportà ils 14 d’avrigl
en «The International Herald Tribune»,
publicaziun dal «New York Times» per
l’Europa: «President al Baschir ha pliras

giadas rinvià giavischs americans, afri-
cans ed europeans da lubir a forzas da
pasch da l’ONU da rinforzar setmilli
schuldads da l’Uniun africana, mal ar-
mads ed assediads, ch’empruvavan cun
success adina pli minim da restaurar l’ur-
den en Darfur». Ma l’actura americana
Mia Farrow, ambassadura nunuffiziala
da l’ONU, ha tratg a niz la sensibladad
chinaisa areguard ils gieus olimpics da
2008. «The Wall Street Journal» dals 28
da mars ha publitgà in’admoniziun da
Farrow a Spielberg; el possia «ir en l’i-
storgia sco il Leni Riefenstahl dals gieus
da Beijing». La reschissura tudestga Leni
Riefenstahl (1902–2003) ha realisà
1936 in film tecnicamain excellent da-

vart ils gieus olimpics da Berlin, ils quals
han rinforzà la reputaziun mundiala da
la Germania naziunalsocialista. Lez con-
gual cun ina renumada propagandista da
Hitler ha tutgà Spielberg sco gidieu con-
scient. El ha scrit dalunga al president
chinais Hu Jintao, condemnond las maz-
zacras da Darfur e supplitgond la China
da far diever da sia influenza per «metter
fin a las suffrientschas umanas là». Ha
Beijing vulì salvar la fatscha? En mintga
cas ha la China tramess svelt in aut
funcziunarti a Sudàn, il qual ha schizunt
visità trais champs da fugitivs a Darfur.
Sin quai ha la regenza sudanaisa final-
main acceptà la preschientscha da traia-
milli chaplinas blauas. 

Far attent a las vistas sombras
«The Economist» dals 21 d’avrigl è den-
tant pessimistic: «Paucs pajais vulan u
san trametter truppas adattadas, numna-
damain forzas spezialas e paracrudaders,
sco er unitads medicinalas ed inschi-
gners. Anc pli paucs, dano ils Stadis
unids, disponan da la capacitad aviatica
basegnaivla. Il Sudàn insista che las trup-
pas da l’ONU duajan avair ina fatscha
africana. Ma paucs pajais africans han
ina pussanza militara sufficiainta; ils me-
gliers èn surstendids (…). Era sch’im-
purtantas forzas da pasch arrivan final-
main a Darfur, pudessan ellas stenschen-
tar la regiun  cun problems natirals me-
mia gronds. En ils davos onns, malgrà las
massacras, èn la populaziun ed il muvel
creschids bler pli svelt che lur abilitad da
sa proveder sasezs, schizunt en temp da
pasch. Organisaziuns d’agid nutreschan
bunamain la mesadad da la populaziun.
Cun l’ir dal onns plovi adina pli pauc e
las racoltas vegnan adina pli stgarsas.» A
la fin finala ha l’intervenziun da Mia Far-
row debloccà la situaziun. Perquai ha la
secziun beltga francofona d’AI (2) re-
spunsabla per il Sudàn, convocà ina ma-
nifestaziun internaziunala per sonda, ils
29 d’avrigl, a las 14.00, sin l’enconu-
schenta «Place de la Monnaie» sper il tea-
ter da medem num, amez la citad veglia
da Bruxelles. L’envid dals 17 d’avrigl
constatescha: «Tenor l’Organisaziun da
l’ONU per il nutriment e l’agricultura
(per englais ‘FAO’) è il Sudàn l’emprim
dals quaranta pajais en situaziun d’ur-
genza alimentara. Nus lain puspè far en-
dament a nossas autoritads beltgas ed eu-
ropeanas che la situaziun a Darfur, che
blers numnan schizunt genocidi, preten-
da mesiras excepziunalas ed immedia-
tas.»   

1) Lily Abegg, Ostasien denkt anders. 
Segunda ediziun. Minca – Vienna – Basilea
(Kurt Desch) 1970, p. 228.

Culan vess magari udiu con gronda
che la mira fuss stada, mo el tralai da du-
mandar. Ton che Derwa veva giu amitgs
sufficients per dar vigur a sia prestaziun!
El patratga digl Agrun, il pussent marca-
dont, e constatescha per sesez che la cui-
da dil bab baghegia las casas dils affons.

Mo d’exprimer quei patratg sepertgi-
ra el. Sur sias levzas vegnan plaids da me-
gliera resonanza.

«Culan selegra dil success da sia sco-
lara», fa el, tunschend a Derwa il maun.

El ei surstaus da sentir, cun tgei af-
fecziun la giuvna retscheiva il maun of-
feriu, tenend el ferm en ils ses. Ussa stat
el schi maneivel dad ella ch’el auda siu re-
spir, ch’el queta da sentir la calira da sias
vestas.

El sez ei remarcablamein calms. Dapi
ch’el ei en possess da siu artg, semovan
ses patratgs entuorn la fuigia. Il plan scla-
vinau obtegn puspei tgau e combas.
Quei che maunca aunc en siu concept ei
il premi da bronz. Mo la caschun ei fa-
voreivla da s’avischinar era a lez.

«Miu success hai jeu d’engraziar a Cu-
lan», sincerescha Derwa cun tun respi-
rau.

«Jeu sundel remuneraus suren e suro-
ra, sche jeu obtegnel il paliet da bronz»,
replica Culan.

«Saver grau, che ti obtegnas quel, ed
ord ils mauns da Derwa! Ti vegnas da-
maun e s’annunzias avon la tenda
d’Agrun. Il bab ei gia dapi zacons dis en
contact culs Orientals. Forsa dat ei aunc
zatgei dapli che mo il péz d’in paliet.»

Culan giubilescha. Ussa va il giavisch
da siu cor en vigur. Aunc ina notg, ed el
sesanfla sin via encunter la val dils ca-
mutschs, sin via encunter ils cuolms! Il
deletg da siu cor s’exprima en ina vigu-
rusa serrada dil maun: «Derwa, ti eis ina
buna! »

Enaquella succeda ina caussa surpren-
denta pil giuven muntagnard. Derwa ha
schau liber siu maun e strenschiu sia bra-
tscha entuorn sia totona. El senta il tgau
dalla matta pusaus sin sia schuiala, senta
sias vestas caliradas encunter las sias ed
auda a scutinond sias levzas: «Culan, jeu
hai bugen tei!» El sa buca far auter che
serrar sia bratscha entuorn la persuna pu-
sada. Mo avon siu spért sepresenta la sce-
na dil betsch, dalla quala el ei staus per-
detga avon pintga uriala sin plazza publi-
ca da Zulsa. El s’imagina, ch’ella hagi detg
ils medems plaids era al giuven campiun.
Mo il mument ei surprendents.

«Ti eis ina buna», repeta el buca sen-
za calira.

«Has ti bugen Derwa?» scutina la
vusch.

«O gie», tuna ei anavos.
«Pli bugen che tut las giuvnas?» 
«Che quellas dallas palissadas?»
Ils plaids da Culan han tunau sco ina

damonda nundetg naiva. Derwa ha bu-
ca surudiu ella.

«Insumma che tuttas?» precisescha sia
vusch.

Culan seretegn. El senta las nialas car-
sinontas da Derwa vitier sias tempras, ve-
sa las levzas desiderontas s’avischinar al-
las sias. El sa ch’ei drova mo in plaid per
esser tuttina ventireivels sco igl emprem
giuven da Zulsa. Mo quei plaid anfla el
buc.

«Che tuttas… dano ina», vegn ei sur
sias levzas.

El senta co l’embratschada seslucca,
vesa la fatscha amureivla untgend ana-
vos. El sa ch’el ha plidau falliu, mo co
savev’el far auter?»

«E tgeinina ei quella?» empiar’ei pli
dalunsch.

«Durana.»
Derwa ha schau dar ses mauns. In

mument stat ella nunballuconta, pusada
encunter il best dalla plonta. Ei para a
Culan ch’ella hagi serrau ils egls. Tutte-
nina va in zaccogn tras sia persuna.

«Jeu stoi ir; ins vegn ad observar l’ab-
senza da Derwa», e schend quels plaids
s’allontanescha la giuvna cun pass pre-
schai enviers la palissada.

El resta anavos indecidius e pensivs.
Eis el buca staus memia dirs cun sia ver-
dad? Duei el suandar la permalada ed en-
curir da trer en buna? El rufida quei pa-
tratg. Tochen damaun ha Derwa franc
emblidau quei disgust, calculescha el,
patertgond dil sulaz silla plazza festiva
che cuoza l’entira notg.

El semetta a seser sper la plonta che
ha teniu il dies da Derwa, ch’ei stada per-
detga dalla scena che ha revoltau siu in-
tern. En siu spért sepassa tut aunc inaga,
pli instant e pli resentiu ch’en realitad. El
sto sedefender per sia perschuasiun en-

cunter las reproschas digl agen natiral.
Ha el buca unfriu memia bia e memia bi
per siu puntili? El sto batter encunter la
melanconia che vul surprender el en ve-
sta dil plascher munchentau. Per l’em-
prema ga en sia veta resenta el il disvari
denter gest ed emperneivel cun insisten-
za dolenta.

Plaun allaga secalma l’agitaziun. Il
tgierp spussau damonda siu ruaus. La
sien buntadeivla refa la harmonia denter
olma e tgierp, nunditgont ils problems
nunsligiai.

Cura che Culan sepresenta avon la
tenda d’Agrun, stat il sulegl gia ault el fir-
mament. El ha fatg plaun da vegnir per-
peis, s’imaginond che la signuria vegli
buc esser mulestada avon dis.

Tonpli smarveglia el, vegnend uss
pertscharts ch’ins spitgava el. Igl ei den-
ton buca Derwa che mira encunter a sia
vegnida.

Sil crest avon sia tenda stat Agrun en
discuors cun in um jester. Vegnend el en
vesta, fan ils dus umens in moviment da
surpresa. Igl jester muossa cul det en sia
direcziun. Agrun dat il tgau confirmond.
Vegnend dalla spunda si, ha el il senti-
ment, ch’el vegni contemplaus. Tgisà
sch’ins plaida da sia aventura culla barca
u da siu artg ed inschign da sittar? Cun
in presentiment ventireivel s’avischina el
als umens. El sa immediat ch’el ha avon
el in marcadont oriental. Siu vestgiu ei
differents da quel ch’ins porta allas palis-
sadas, e las rintgas en sias ureglias plai-
dan il lungatg dil bronz.

«Ti vegns per tiu premi?» salida Agrun
cun in surrir giavinont. «Ti deigies haver
el, pertgei Derwa ei incantada da siu
mussader.»

Schend quels plaids, va el en sia ten-
da e vegn anavos cun ina caussetta en
maun.

«Tscheu! Da quels paliats posseda
aunc buc in catschadur ellas alps.»

Culan admira il regal cun smarvegl e
devoziun. Igl ei pintga caussa, il péz d’in
paliet, mo il patratg da posseder bronz ei
sufficients per far el rehs e ventireivels.

«Jeu engraziel», di el, mirond cun ses
egls sincers sin igl um generus.

«Nuot d’engraziar», dosta Agrun cun
in smani dil maun. «Mo jeu hai in gia-
visch pil giuven catschadur. Lessas ti far
in survetsch ad Agrun?»

Culan dat il tgau cun promtezia.
«Sche teidla! Quei um cheu ei in mar-

cadont d’ina tiara lontana. El sesanfla
cun sia caravana sin via encunter casa. Ier
sera ei in da ses fumegls sefatgs mal cun
sestrer silla plazza da sault. El sa buca far
viadi, ed ins enquera in substitut en siu
stagl. Lesses ti surprender sia plazza? Ti
vesses d’accumpignar ils marcadonts sco
guardian e catschadur tochen ch’els han
contonschiu il flum che porta lur carava-
na en lur tiara. Miu amitg vul remune-
rar tiu survetsch cun in stilet da bronz e
cun tons pézs da paliats sco ti has detta
vid in maun. Tgei dis ti da quei?»

«Jeu sun promts», declara Culan.
«El ha buca viu il surrir malizius e

l’egliada d’entelgientscha ch’il marca-
dont ha scumiau cun siu patrun.

«Lu spetgas ti in mument», concluda
Agrun.

Ils dus umens ein turnai ella tenda.
Culan auda ch’els raschunan en in tun
animau sco da marcadar. Vonzei tun’ei
da metal sclavinau. 

Cuntinuaziun suonda

Toni Halter
Ediziun Romania

Culan da Crestaulta (39)

